
Í maí árið 2017 var mér og litlu 
systur minni boðið að fara í skútu- 
og skíðaferð yfir á Hornstrandir 
með Búbba (Sigurði Jónssyni), 
sem flest allir þekkja, á Arktiku 
skútunni hans. Hann var að fara í 
fyrstu ferðina sína með fullan bát af 
stelpum. Þessar stelpur sem fylltu 
bátinn voru bandarískar og á vegum 
heimsklassa skíðakonunnar Keely 
Kelleher en hún rekur skíðabúðir 
sem kallast “Keely’s Ski Camp for 
Girls”. 

Við fórum saman í viku fjallaskíðaferð þar 
sem við sigldum inn í firði, skinnuðum 
upp og yfir í næsta fjörð og skíðuðum 
svo niður í skútuna aftur. Þessi ferð var 
einstaklega skemmtileg og lærdómsrík 
og við systur höfðum ótrúlega gaman af 
því að kynnast þessum stelpum. 

Um það bil mánuði seinna fékk ég 
símtal frá Keely þar sem hún bauð 
mér að koma sem “coach intern” 
(aðstoðarþjálfari) í sumarskíðabúðirnar 
hennar á Mt Hood jöklinum í Oregon 
fylki í Bandaríkjunum. Ég þurfti ekki að 
hugsa mig tvisvar um og mánuði seinna 
eða í júlí var ég komin út og var þar í 
tvær vikur. Mest að æfa og aðstoða við 
þjálfun. Þetta var í rauninni í fyrsta sinn 
sem ég æfði eftir tvö tímabil í meiðslum 
þar sem ég sleit krossband á hægra 
hné 2016 og var frá það tímabil og árið 
2017 líka. 

Á meðan ég var úti barst í tal hvað 
framundan væri hjá mér. Ég átti eftir eina 
önn í menntaskólanum og kláraði hann 
um áramótin en hafði ekkert planað 
hvað tæki við eftir það. Keely stakk þá 
upp á því að ég kæmi til Jackson Hole 
í Wyoming fylki, þar sem hún býr, til 
þess að æfa skíði og keppa á hinum og 
þessum mótum. Það hljómaði virkilega 
spennandi og ég fór strax í það að tala 
við mömmu og pabba, senda tölvupóst 
á þjálfarana úti, klúbbinn sjálfan, finna 

stað til þess að búa á og síðast en 
ekki síst safna pening. Þar sem þetta 
var aldeilis ekki gefins lagði ég mig 
alla fram í haust í að vinna og vinna og 
safna og safna og var komin í fjórar 
vinnur á tímabili ásamt því að vera að 
klára skólann og æfa á fullu. 

Orðatiltækið “þú uppskerð eins og þú 
sáir” stendur fyrir sínu varðandi þetta 
en nú er ég stödd í Jackson Hole, búin 
að vera hér í rúmlega tvo mánuði og rétt 
rúmlega hálfur mánuður þangað til ég 
kem heim. 

Þessi bær minnir mig svolítið á Ísafjörð. 
Hann er töluvert stærri reyndar en þetta 
er mikið skíðasamfélag og allir ótrúlega 
vinalegir. Hér eru tvö skíðasvæði, annað 
heitir Jackson Hole Mountain Resort 
og er það talið eitt besta skíðasvæði í 
Bandaríkjunum og ég get vel mælt með 
því! Svipað stórt og Ísafjörður í alvöru 
talað og hægt að finna brekkur sem 
henta öllum. Hitt skíðasvæðið, Snow 
King, er töluvert minna en ekkert síðra, 
brattar og góðar brekkur sem henta vel 
í æfingar en þar æfðum við alla daga.

Ég bjó fyrri helming tímans hjá fimm 
manna fjölskyldu (+3 hundar + naggrís) 
sem tók ótrúlega vel á móti mér.  Þau 
hjálpuðu til við  að koma mér fyrir bæði 

AMERÍSKI DRAUMURINN
SKÚTUFERÐ SEM BREYTTI ÖLLUM PLÖNUM HELGU ÞÓRDÍSAR 

nn Stelpuhópurinn í ferðinni afdrifaríku

nn Ég, Lindsay Mann (þjálfari í Keely’s Camp), Keely Kelleher og Hanna Þórey 
systir mín

heima og á skíðasvæðinu sem ég átti í 
raun líka heima á. Elsta stelpan í þeirri 
fjölskyldu kom til Íslands í skútu- og 
skíðaferðina svo ég þekkti hana fyrir 
sem var mjög þægilegt og okkur kom 
vel saman.

Seinni helminginn bjó ég hjá annarri 
fjölskyldu sem var einnig fimm manna. 
Elsta stelpan þar var með mér í skíða
búðunum í Oregon síðasta sumar svo 
það kom sér líka vel að þekkja hana og 
þau tóku líka mjög vel á móti mér. Ég 

byrjaði að æfa fljótlega eftir að ég kom. 
Til að byrja með voru æfingar hjá mér 
alla daga nema mánudaga frá hálf tvö til 
hálf fimm eða fimm. Þegar  leið á bættist 
við morgunæfing frá tíu til hálf eitt. Hún 
var hugsuð fyrir þá sem eru búnir með 
menntaskóla og eru til dæmis að reyna 
að komast í háskóla á skíðastyrk. 

Við vorum þrjú sem æfðum þá frá 10-
17 með hádegispásu og hvíld inná milli. 
Fyrst skíðuðum við í tvo til tvo og hálfan 
tíma, fórum svo í hádegismat og restin 
af hópnum kom svo út og þá skíðuðum 
við aðra tvo til tvo og hálfan tíma. Eftir 
það tók við þrek t.d. hjól, lyftingar, 
snerpuæfingar og fleira. Síðan var alltaf 
vídeófundur þar sem við fórum yfir 
æfingu dagsins. 

Eftir rúmlega viku við æfingar fór ég á 
mitt fyrsta mót en það var FIS mót í Snow 
Basin, Utah. Ég var að sjálfsögðu mjög 
spennt en aftur á móti virkilega stressuð 
þar sem ég hafði ekki keppt í meira en 
tvö ár og aldrei á svona sterku FIS móti. 
Ég keppti á tveimur stórsvigsmótum og 
í stuttu máli, nei það gekk ekki vel. Samt 
sem áður var ég  mjög sátt með að hafa 
farið og séð hvernig þetta gengur  fyrir 
sig. Eftir það tóku við fleiri æfingar fyrir 
næsta mót sem var í Grand Targhee, 
Alta, Wyoming, en þar var ég ekkert 
að hafa fyrir því heldur að klára báðar 
ferðir, hvorki  í svigi né stórsvigi en samt 
sem áður reynslunni ríkari.

Á þriðjudögum og inná milli þegar 
ég hafði tíma var ég í svokölluðu 
“internshippi” hjá skíðaklúbbnum 
og þar var ég aðallega að hjálpa 
markaðsstjórum og framkvæmdastjóra 
klúbbsins. Ég fékk ýmisskonar verkefni 
bæði tölvu- og pappírsvinnu sem gaf 
mér færi á að kynnast klúbbnum betur 
og sjá aðeins hvernig starfið í svona 
stórum klúbbi gengur fyrir sig. Þau 
standa fyrir allskonar uppákomum og 
mótum eins og til dæmis “The Margarita 

Cup” sem er skemmtimót fyrir fullorðna 
og er haldið aðra hverja viku. Þau 
halda líka “The Town Downhill” sem 
er risasvigs/brun mót sem ég endaði á 
að taka þátt í og gott betur en það, fá 
þriðju verðlaun í kvennaflokki! Og svo 
“Pole Peddle Paddle” sem er einskonar 
þríþraut nema hún inniheldur skíði, hjól 
og kayaka. 

Á þriðja mótinu mínu hlekktist mér 
aðeins á í sviginu og meiddist í hægra 
hnénu sem er sama hné og ég fór í 
aðgerð á. Mér fannst tilfinningin fyrst 
vera alveg eins og þegar ég meiddist 
2016 og því fylgdu miklar áhyggjur 
hvort ég gæti eitthvað skíðað meira á 
meðan ég væri hérna úti.  Ég ákvað að 
fara í röntgen og segulómun og allan 
pakkann til að vita betur hvað væri 
að og í ljós kom að þetta var ekki svo 
alvarlegt, sem betur fer. Samt var hnéð 
ekki nógu gott til að ég gæti skíðað, svo 
ég þurfti að taka hlé í rúmlega hálfan 
mánuð. Eftir tvær vikur sem fóru mest 
í að kæla, hjóla og styrkja mig byrjaði 
ég að skíða aftur því ég ætlaði svo 
sannarlega að nýta tímann sem ég 
átti eftir, enda voru rétt þrjár vikur í að 
ég færi heim. Ég var virkilega dugleg 
að hugsa vel um hnéð svo ég gæti nú 
klárað þetta á góðum nótum og hingað 
er ég komin, á síðasta mótið, Western 
Regions Championship í Schweitzer, 
Idaho. Allt hefur gengið vonum framar, 
ég átti mjög gott stórsvigsmót og bíð 
spennt eftir risasviginu næstu tvo daga. 

Á þesum tveimur og hálfa mánuði 
hefur mér tekist að ná virkilega miklum 
framförum og það sem ég hef lært er 
ómetanlegt. Eins mikið og ég hef notið 
mín hérna, skemmt mér konunglega og 
náð að krossa þónokkur markmið af 
listanum verður ótrúlega gott að koma 
heim til fjölskyldunnar en þau eru búin 
að standa þétt við bakið á mér. Án 
mömmu og pabba hefði þetta ævintýri 
ekki orðið að veruleika.

nnMt. Hood Oregon

nn Eftir “Town-downhill” þar sem ég 
endaði í 3 sæti

nnAð keppa í “Town-downhill”

nn Lagði mína fyrstu braut nn Ég og Libby, “host” mamma mín 

Páskarnir eru ein stærsta hátíð 
kirkjuársins og helgihald í 
sóknum landsins er þá gjarnan 
bæði mikið og fjölbreytt og er 
Holtssókn engin undantekning. 
Í Holtsprestakalli hefur, síðan 
árið 2005, verið gengin 
helgiganga á föstudaginn 
langa og hefur þessi viðburður 
laðað að sér fjölda fólks á 
undanförnum árum. Að þessu 
sinni mun helgigangan hefjast 
með helgistund í Flateyrar­
kirkju kl. 10.00 og að henni 
lokinni er lagt af stað og 
gengið í Holt sem er um 10 km 
leið. Á leiðinni er stoppað 
nokkrum sinnum og hafa 
heimamenn þá sagt frá 
merkum stöðum og sögu­
legum viðburðum í Önundar­
firði. 

Þegar komið er í Holt er farið 
beint í Holtskirkju þar sem 
göngunni er lokið formlega 
með stuttri helgistund. Að 

henni lokinni er haldið í 
Friðarsetrið þar sem Holtssókn 
býður öllum upp á súpu og 
brauð án endurgjalds og eru 
menn almennt sammála um að 
heit súpa bragðist aldrei eins 
vel og eftir langa göngu. Eftir 
súpu og samveru eru 
göngumenn síðan aðstoðaðir 
við að komast í bíla sína.

Annað hvert ár hefur verið 
gengið til eða frá Kirkjubóli í 
Valþjófsdal og er það einnig 
skemmtileg gönguleið og 

vinsæl. Undanfarin ár hefur 
veður verið ákaflega 
fjölbreytilegt á göngudeginum 
en aldrei hefur þó komið til 
þess að aflýsa þyrfti göngunni 
og margir göngumenn koma ár 
eftir ár til að hlýða á guðsorð, 
njóta útiveru og súpunnar 
góðu og að sjálfsögðu eru allir 
velkomnir.

Helgigangan í Holt

nnVið Holtskirkju

nn Sr. Fjölnir fræðir göngumenn






